
Sarvarakshakaram Shiva Kavacham

సర్వరక్షాకరం శివకవచమ్

శ్రీదేవ్యువాచ  -

భగవన్దేవదేవేశ  సర్వాఽఽమ్నాయప్రపూజితః  ।
సర్వం మే కథితం దేవ కవచం న ప్రకాశితమ్  ॥ ౧॥
ప్రాసాదాఖ్యస్య  మన్త్రస్య  కవచం మే ప్రకాశయ  ।
సర్వరక్షాకరం దేవం యది స్నేహోఽస్తి సమ్ప్రతి ॥౨॥
శ్రీభగవానువాచ  -

ప్రాసాదమన్త్రకవచస్య   వామదేవ ఋషిః, పఙ్క్తిశ్ఛన్దః  ,
సదాశివో దేవతా,సాధకాభీష్టసిద్ధయే   వినియోగః ప్రకీర్తితః   ।
శిరో మే సర్వదా పాతు ప్రాసాదాఖ్యః  సదాశివః ।
షడక్షరస్వరూపో మే వదనం చ మహేశ్వరః ॥ ౩॥
పాఞ్చాక్షరాత్మా భగవాన్ భుజౌ మే పరిరక్షతు ।
మృత్యుఞ్జయస్త్రిబీజాత్మా   ఆయూ రక్షతు మే సదా ॥ ౪॥
వటమూలసమాసీనో దక్షిణామూర్తిరవ్యయః ।
సదా మాం సర్వతః పాతు షట్త్రింశద్వర్ణరూపధృక్   ॥ ౫॥
ద్వావింశార్ణాత్మకో  రుద్రః  కుక్షౌ మే పరిరక్షతు ।
త్రివర్ణాత్మా   నీలకణ్ఠః  కణ్ఠం  రక్షతు సర్వదా ॥౬॥
చిన్తామణిర్బీజరూపే సర్వనారీశ్వరో హరః ।
సదా రక్షతు మే గుహ్యం సర్వసమ్పత్ప్రదాయకః ॥ ౭॥
ఏకాక్షరస్వరూపాత్మా కూటరూపీ మహేశ్వరః ।
మార్తణ్డభైరవో   నిత్యం పాదౌ మే పరిరక్షతు ॥౮॥
ఓమిత్యాఖ్యో మహాబీజస్వరూపస్త్రిపురాన్తకః
సదా మాం రణభూమౌ తు రక్షతు త్రిదశాధిపః  ॥౯॥
ఊర్ధ్వమూర్ధానమీశానో   మమ రక్షతు సర్వదా ।

దక్షిణస్యాం తత్పురుషో అవ్యాన్మే గిరినాయకః ॥ ౧౦॥
అఘోరాఖ్యో మహాదేవః పూర్వస్యా పరిరక్షతు ।
వామదేవః పశ్చిమస్యాం సదా మే పరిరక్షతు ।
ఉత్తరస్యాం సదా పాతు సద్యోజాతః స్వరూపధృక్ ॥ ౧౧॥

ఫలశ్రుతిః  ।
ఇత్థ రక్షాకరం దేవి కవచం దేవదుర్లభమ్  ।
ప్రాతఃకాలే  పఠేద్యస్తు సోఽభీష్టఫలమాప్నుయాత్  ॥ ౧౨॥
పూజాకాలే పఠేద్యస్తు సాధకోం దక్షిణే భుజే ।
దేవా మనుష్యా గన్ధర్వా  వశ్యాస్తస్య న సంశయః ॥ ౧౩॥
కవచం యస్తు శిరసి ధారయేద్యది మానవః ।
కరస్థాస్తస్య   దేవేశి అణిమాద్యష్టసిద్ధయః   ॥ ౧౪॥
స్వర్ణపత్రే  త్విమాం విద్యాం శుక్లపట్టేన   వేష్టితామ్  ।
రాజతోదరసంవిష్టాం  కృత్వా చ ధారయేత్సుధీః ॥ ౧౫॥
సమ్ప్రాప్య మహతీం లక్ష్మీమన్త్రం  చ శివరూపధృక్ ।
యస్మై  కస్మై  న దాతవ్యం న ప్రకాశ్యం  కదాచన ॥ ౧౬॥
శిష్యాయ భక్తియుక్తాయ సాధకాయ ప్రకాశయేత్  ।
అన్యథా సిద్ధిహానిః  స్యాత్ సత్యమేతన్మనోరమే ॥ ౧౭॥
తవ స్నేహాన్మహాదేవి కథితం కవచం శుభమ్ ।
న దేయం కస్యచిద్భద్రే యదీచ్ఛేదాత్మనో హితమ్ ॥ ౧౮॥
యోఽర్చయేద్ గన్ధపుష్పాద్యైః   కవచం మన్ముఖోదితమ్ ।
తేనార్చితా మహాదేవి సర్వే దేవా న సంశయః ॥ ౧౯॥
ఇతి క్రియోడ్డీశే   మహాతన్త్రరాజే  దేవీశ్వరసంవాదే సర్వరక్షాకరం కవచం సమాప్తమ్ ॥
పఞ్చదశః పటలః

